
PERUTUSAN REKTOR

Assalamualaikum warahmatullahi wabarakatuh,
Salam Sejahtera dan Salam UiTM Dihatiku.

Segala puji bagi Allah SWT kerana dengan izin-Nya,
Majalah Digital Akademia UiTM Cawangan Johor, e-
DINAMIK Edisi 2025 dapat diterbitkan dengan jayanya.
Syabas dan tahniah diucapkan kepada seluruh sidang
editorial atas komitmen, ketekunan, dan dedikasi dalam
memastikan penerbitan ini terus menjadi wadah intelektual
yang bermakna.

Penerbitan e-DINAMIK bukan sahaja berfungsi sebagai medium dokumentasi hasil
penulisan ilmiah, kreatif dan penyelidikan, malah menjadi platform penting bagi
warga akademia untuk menyalurkan idea, pandangan, dan dapatan kajian dalam
pelbagai bidang. Edisi kali ini tampil lebih segar dengan isu-isu semasa yang
menyentuh pelbagai aspek global yang kian kompleks.

Saya percaya usaha ini mampu memperkukuh budaya penulisan akademik dalam
kalangan pensyarah serta menyemarakkan amalan perkongsian ilmu merentasi
sempadan disiplin. Melalui inisiatif ini juga, diharapkan lebih ramai pensyarah dan
penyelidik dapat melangkah ke tahap yang lebih tinggi dalam menghasilkan
penerbitan berimpak serta berindeks antarabangsa.

Sekalung penghargaan ditujukan kepada Timbalan Rektor (Penyelidikan dan
Jaringan Industri) bersama pasukan editorial yang sentiasa konsisten memastikan
kesinambungan penerbitan e-DINAMIK dari tahun ke tahun. Semoga majalah ini
terus menjadi sumber inspirasi, rujukan dan motivasi kepada seluruh warga UiTM
serta pembaca di luar sana.

Akhir kata, saya berharap e-DINAMIK 2025 ini akan terus menjadi medan ilmu yang
dinanti-nantikan setiap tahun. Semoga segala usaha ini diberkati dan memberi
manfaat buat semua.
Sekian, terima kasih.

Ww__—

PROFESOR MADYA DR. SAUNAH ZAINON
Menjalankan Fungsi Rektor

UiTM Cawangan Johor

Assalamualaikum warahmatullahi wabarakatuh dan Salam Sejahtera,

Alhamdulillah, setinggi-tinggi kesyukuran dipanjatkan ke hadrat
Allah SWT kerana dengan izin dan rahmat-Nya, penerbitan
Majalah Digital Akademia UiTM Cawangan Johor, e-DINAMIK
Edisi 2025 dapat direalisasikan.

Saya ingin merakamkan penghargaan yang tidak terhingga
kepada Yang Berusaha Prof. Madya Dr. Saunah Zainon, Rektor
UiTM Cawangan Johor, atas sokongan dan dorongan yang
berterusan dalam memperkasakan budaya penulisan serta

penerbitan akademik di UiTM Cawangan Johor. Sesungguhnya,
e-DINAMIK telah menjadi wahana penting untuk menyalurkan
idea, mengasah bakat serta mendokumentasikan pelbagai bentuk penulisan merangkumi
karya, kreatif, laporan aktiviti dan isu semasa yang berkaitandengan warga akademia.

Lebih daripada sekadar sebuah majalah digital, e-DINAMIK merupakan cerminan
kecemerlangan akademik UiTM Cawangan Johor, selain membuka ruang yang lebih luas
untuk mengetengahkan pencapaian, keterlibatan komuniti, serta perkembangan fakulti dan
jabatan di Kampus Segamat dan Kampus Pasir Gudang. Saya percaya usaha ini juga dapat
meningkatkan visibiliti universiti di persada negara mahupun antarabangsa.

Penerbitan ini tidak akan berjaya tanpa komitmen padu sidang editorial serta sumbangan para
penulis yang dengan ikhlas berkongsi masa, tenaga, dan ilmu demi menjayakan hasrat murni
ini. Saya amat berharap inisiatif sebegini dapat menyemarakkan lagi minat warga akademia
untuk terus berkarya serta menghasilkan penulisan bermutu tinggi yang memberi manfaat
kepada masyarakat.

Akhir kata, sekalung tahniah dan syabas kepada semua pihak yang terlibat dalam
menjayakan penerbitan e-DINAMIK Edisi 2025. Semoga usaha ini berterusan dan menjadi
sumber inspirasi kepada semua pembaca.

Sekian, terima kasih.

7~

DR. FARIDAH NAJUNA MISMAN
Timbalan Rektor (Penyelidikan & Jaringan Industri)
UiTM Cawangan Johor

SIAP SEDIA PELAJAR PRAKTIKAL
Muharratul Sharifah Shaik Alaudeen

Latihan industri merupakan satu keperluan untuk pelajar universiti sebelum
graduasi. Kebiasaannya, latihan praktikal berlangsung selama tiga bulan
sehingga setahun. Dalam tempoh tersebut pelajar akan mengaplikasi ilmu teori
yang dipelajari semasa pengajian di universiti. Selain itu, pelajar juga dapat
menimba teknik-teknik terkini yang dipraktis di industri melalui latihan praktikal.
Secara tidak langsung, pelajar mempunyai ilmu teori dan pengalaman kerja
dalam bidang pengajian. Kepentingan dan kelebihan latihan praktikal tidak dapat
disangkal lagi, namun demikian kebanyakan pelajar yang menjalani latihan
praktikal berasa tertekan kerana tidak dapat mengadaptasi dengan persekitaran
kerja dan juga dengan tuntutan kerja semasa latihan praktikal.

Pelajar yang akan menjalani latihan praktikal perlu membuat persiapan mental
dan emosi untuk lebih cekal bagi mengharungi tempoh latihan praktikal. Berikut
adalah persediaan yang perlu dibuat oleh pelajar yang akan menjalani latihan
praktikal.

Pertama pelajar perlu melengkapkan diri mereka dengan segala ilmu yang perlu
digunakan untuk membuat tugasan di organisasi semasa latihan praktikal.
Pelajar perlu membuat ulangkaji dan juga mengemaskini pengetahuan mengenai
teknologi atau aplikasi perisian yang diperlukan untuk membuat sesuatu |

tugasan.

Kedua pelajar perlu bersikap proaktif di organisasi latihan praktikal. Pelajar perlu

I tunjukan usaha untuk membuat tugasan dengan berbincang ataupun
menunjukkan beberapa opsyen contoh tugasan supaya penyelia di tempat
praktikal dapat membuat keputusan dengan cepat serta dapat memberi maklum

balas kepada pelatih praktikal.

Seterusnya sekiranya pelatih praktikal berdepan dengan penyelia atau persekitaran
kerja yang toksik. Jangan mengalah atau berdiam diri sehingga mengalami tekanan
mental dan emosi. Segera dapatkan bantuan dengan menghubungi penyelia praktikal
di universiti. Pelajar boleh berbincang serta berkongsi mengenai perasaan mahupun
tugasan praktikal yang membebankan. Sudah pasti penyelia praktikal akan mendengar
dari pihak pelajar dan juga mendengar dari pihak organisasi latihan praktikal juga.
Lazimnya, penyelia praktikal di universiti akan mencadangkan langkah terbaik untuk
berdepan dan menguruskan diri di organisasi latihan praktikal.

Sebagai pelajar praktikal, anda perlu ingat organisasi mengharapkan anda berdikari
dan menyumbang kepada institusi tersebut dan bukannya menjadikan organisasi
mereka sebagai institusi pendidikan formal seperti di universiti. Pelajar praktikal akan
menimba pengalaman bekerja dan seterusnya secara tidak langsung mengemaskini
ilmu praktikal dan teknik terkini dalam bidang kerja yang dipelopori.

Pada masa yang sama pelajar perlu tahu hak sebagai pelajar praktikal dan
menggunakan cara berhemah untuk berdiskusi atau menggunakan saluran yang betul
untuk menyuarakan pendapat ataupun ketidakpuasan hati di tempat latihan praktik.
Jangan sesekali berkongsi mengenai tugasan mahupun ketidakpuasan hati di tempat
kerja praktikal di media sosial. Ini boleh mengundang bahaya sehingga terjadi kes
saman di antara pihak organisasi dan pelajar.

Pelajar perlu berjiwa cekal dan bersedia untuk mengharungi cabaran di organisasi
latihan praktik. Pengalaman di latihan praktikal akan memberi gambaran realiti alam
kerjaya di masa kelak. Oleh yang demikian, pelajar praktikal perlu membuat persiapan
diri bukan sahaja dari segi ilmu tetapi juga secara mental dan emosi supaya dapat

menguruskan diri dengan baik di organisasi.




